
amaliyotda nomi qo‘rquv, uyat, noqulaylik, nafrat kabi salbiy hissiyot tug‘diradigan fiziologiya, 

kasallik nomi va u bilan bog‘liq voqea-hodisalar bo‘ladi. Mana shunday birliklar nutqda 

evfemalashadi. Masalan, bod chiqarmoq o‘rnida yel ajralmoq birikmasi qo‘llanadi: Og‘riq ovqat 

iste’mol qilingandan keyin kuchayadi, najas va yel chiqargandan so‘ng esa kamayadi 33. Odatda, 

qisir o‘rnida bepusht so‘zini qo‘llash holatlari ham uchraydi: Bepushtlik hamda jinsiy hayotdagi 

turli muammolar sababli shifoxonamizga murojaat etuvchilar ko‘pchilikni tashkil etadi34.  

       Nutq evfemizatsiyasiga lingvistik yondashuv evfemizm qo‘llashning belgi, ishora va shart-

sharoitlarini aniqlashi haqida oldingi tadqiqotlarimizda to‘xtalgan edik. Bunda so‘zlovchi 

(shifokor) evfemik birlikni tanlar ekan, qanday sharoitda qaysi birlikni tanlashi bemor yoki uning 

yaqinlariga yetkazayotgan axborotini o‘z maqsadiga muvofiq ravishda tinglovchiga noqulaylik, 

og‘riq hissini paydo qilmay yetkazishni ko‘zlaydi. Masalan, uyat a’zolar orqa chiqaruv yo‘li, 

jiddiy a’zolar, nozik sohalar, qorinning pastki qismi, peshob chiqarish kanali kabi so‘z 

birikmalari bilan almashtiriladi: Orqa chiqaruv yo‘li gigiyenasida maxsus yuvish vositalardan 

foydalanish tavsiya qilinmaydi. Nozik sohalar uchun sochiqlar ham toza, yumshoq va eng 

asosiysi, shaxsiy bo‘lmog‘i zarur35. 

Demak, kasbiy muloqotda evfemik birliklardan foydalanish vaziyat, sharoit, muhit, 

auditoriya omillari bilan bog‘liq bo‘ladi. Nutqning evfemalashishi – so‘zlovchining nutq 

madaniyatini, kasb egasining professional mahoratini ko‘rsatib beruvchi omillardan biri. Kasbiy 

mahorat talab qilinadigan vaziyatda har bir xodim inson omilini birinchi o‘ringa qo‘yishi, nutqini 

nazorat qilishi, fikrini nazokatli, latofatli ifodalashi uning ma’naviy olami ko‘zgusidir. Zero bir 

og‘iz shirin so‘z tushkunlikka tushgan har qanday insonning ruhiyatini ko‘tarib, unga xush 

kayfiyat baxsh etadi. Dono xalqimiz bejizga “Kasal ko‘rsang, ko‘ngil ko‘tar” demagan. 

“Муқаддас” қиссасининг бадиий хусусиятлари -  мавзу, ғоя, конфликт, сарлавҳа, 

қаҳрамон, хусусан бош қаҳрамон тасвири таҳлилга тортилади.  

Таянч сўзлар: Одил Ёқубов, реалист, қисса, мавзу, ғоя, конфликт, сарлавҳа, 

қаҳрамон, инсон, жамият 

 

Одил Ёқубов ўзбек романчилигининг тараққиётига сезиларли ҳисса қўшган 

ижодкорлардан биридир. Унинг асарларида инсоний муносабатлар, давр ва шахс тақдири 

масалалари чуқур таҳлил қилинади. Одил Ёқубов ўз ижоди давомида бир қанча 

эскирмайдиган, вақт-соати ўтгандай кўринса-да, китобхоннинг корига ярай берадиган 

асарлар яратиш бахтига муяссар бўлган адибдир [4; 588]. “Муқаддас” қиссаси ҳам ана 

шундай йиллар силсиласи давомида ўз жозибасини йўқотмаган, энг муҳими, ёзувчининг 

бош эстетик принципларини белгиловчи асарлардан саналади.  

О.Шарафиддинов қайд этишича, қиссага жозиба бахш этган, уни ўша йиллардаги 

адабий ҳаётда салмоқли воқеа даражасига кўтарган, китобхонлар оммасининг меҳрини 

қозонишига сабаб бўлган нарса шуки, ёзувчи эҳтироссиз, лоқайд баёнчиликдан воз кечиб, 

тасвирланаётган воқеаларнинг моҳиятини тадқиқ қилиш йўлидан боради ва бунинг 

натижаси ўлароқ, муҳим ҳаётий муаммоларни ўртага ташлайди [5;196]. Қиссанинг сюжет 

тўқимасида бош қаҳрамонларнинг шахсий ҳаёт йўлларидан тараққиёт пиллапоясига 

ўтишларидаги қийинчиликлари реал бўёқларда акс эттирилади. Қисса композицион 

жиҳатдан экспозиция, ўн икки боб ва эпилогдан иборат. Экспозицияда давр руҳияти, бош 

қаҳрамон ҳақида қисқа, аммо аниқ тасвир берилади. Қолган бобларда эса 

Шарифжонннинг ўқишга кириш учун ҳужжат топширишидан тортиб, Муқаддас билан 

танишуви, севги тарихи, Шарифжоннинг ўз шахсий манфаатини устун қўйиши, 

имтиҳонлардаги қинғир ишларга қадар воқеалар баён этилади. “Муқаддас” қиссасидаги 

конфликт салбий ва ижобий кучлар ўртасидаги кескин зиддиятлардан эмас, балки ҳаёт 

мураккабликлари, жамият таъсирида бош қаҳрамон қалб туйғулари курашидан иборатдир. 

Ҳақиқатдан ҳам, шахсий манфаатларини жамият манфаатларига бўйсундира олмай, 

тўсиқларни енгиб ўта олмаган Шарифжон мағлубиятга учраб, бир умрга татийдиган сабоқ 

олади.  

  Одил Ёқубов қиссада даврнинг актуал ҳаёт материалига – кўпчиликнинг хаёлида 

юрган, одамларга тинчлик бермаётган масала – виждон поклиги билан нопоклик 

орасидаги зиддиятга мурожаат этади [6;297]. Кишилараро муносабатларга худбинлик 

аралашиб қолгудек бўлса, бу фақат битта-иккита одамга эмас, балки ҳаёт тарзимизга, 

жамиятимизнинг асосига зарар келтиришини кўрсатади. Энг муҳими, адиб 

худбинликнинг нақадар хавфли иллат эканини ана шундай шахслар онгига етадиган, 

уларга таъсир қиладиган даражада ифодалаб беради. О.Шарафиддинов таъкидлашича, 

инсон ўзи танлаган ҳаёт йўлидан адашмай ўтиши учун илк қадамлариданоқ юксак 

маънавий принципларга амал қилиши, уларни доғ туширмай пок сақлаши керак. Улар 

одам учун энг муқаддас нарсалар бўлиши керак. Улардан чекиниш ёки уларга хиёнат 

қилиш одамга оғир изтироблар, мушкул мусибатлар келтиради [5;196]. Қисса икки 

ёшнинг бахтсизлиги билан якунланади, чунки улар ҳаётларидаги принципларига қарши 

борадилар, айниқса, бош қаҳрамон Шарифжон ҳам севгисига, ҳам муваффақиятга эришиш 

йўлида ҳасадчи инсонга айланади. Бироқ у асар сўнгида иккаласидан ҳам мосуво бўлади.    

“Муқаддас”да Одил Ёқубов ҳаётнинг ўзидан олган завқини, ўз юрак дардини, 

ҳаяжонларини изҳор этади, ўзи қаламга олган ҳаёт ҳодисаларини, персонажлар қалби ва 

руҳиятини мураккаблиги, зиддиятлари, чинакам нафосати билан китобхонга етказа олади 

[2;104]. Адиб воқеаларни тасвирлаш, образларни танлаш орқали бир қатор мавзулар 

ёрдамида ўз нуқтаи назарини намоён этади: 

№ Мавзу Қиссада тасвирланиши  

1. оила Шарифжоннинг оилавий муносабатлари, онаси ва ўгай отаси билан 

алоқаси 

2.  муҳаббат Шарифжон ва Муқаддаснинг севгиси 

3. бахт бош қаҳрамонларнинг ўзаро самимий муносабат қурган даврдаги 

ҳислари 

4.  дўстлик Шарифжоннинг ҳар қандай қийин вазиятларда ёрдамга тайёр 

дўстлари 

5. хиёнат Шарифжоннинг ўзи билмаган ҳолда хиёнат қилиши, Муқаддаснинг 

умидли келажагини бузиши 

6.  коррупция жамиятда илдиз отган иллатлардан бири сифатида Салим 

Каримовичнинг имтиҳонда қилган қинғир ишлари 

7. лоқайдлик жамиятдаги бефарқ инсонлар тасвири 

 Одил Ёқубов сабр, матонат, адолат, ирода, ҳалоллик, поклик, айниқса, қалб 

поклиги каби туйғулар муқаддас эканлигини таъкидлайди, дўстлик ва муҳаббат инсон 

ҳаётида фақат соф муносабатлар асосида қурилишини китобхонга уқтиради, қиссада 

илгари сурилган ҳар қандай вазиятда инсон бўлиб қолиш лозим, деган концепция кишини 

ром этади.    

А.Чехов таъбири билан айтганда, ғоя бадиий асар тақдирини ҳал қилувчи негиздир 

[3;122]. Кўриниб турибдики, Одил Ёқубов асарини узоқ кузатувлар, воқеаларни таҳлил 

қилиш, муаммолар илдизини ўрганиш асосида ёзган.  “Муқаддас”да Муқаддаснинг аянчли 

қисмати, Шарифжоннинг адолатсизликка қарши исёни, мустамлака жамият инсон ҳаётини 

вайрон қилиши акс эттирилади. Шу боисдан, гарчи асар сўнгидаги кулфатлар 

қаҳрамонлар хатоси туфайли содир бўлса ҳам,  уларнинг тақдири китобхонни бефарқ 

қолдирмайди. Аксинча, ўқувчининг қалбида уларга нисбатан ачиниш туғилади. Муаллиф 

жамиятдаги маънавий ва ахлоқий муаммоларга ўз муносабатларини шу тарзда 

ифодалайди.  

Табиийки, ҳар бир ёзувчи ўз бадиий ниятини амалга ошириш, мақсад қилган мавзу 

ҳамда муаммоларини китобхонга етказиш учун конфликтдан унумли фойдаланади.  

Ёзувчи инсон ва жамият муносабатлари тасвирида конфликт турларини моҳирона 

қўллагани боис, ҳукмрон жамият зиддиятлари, унинг шахс тақдирига бевосита таъсири, 

инсонлар тақдирининг тубдан ўзгариб кетиши, инсонлараро ҳамда гуруҳлараро ўзаро 

мураккаб муносабатларни чуқур англаш имконини беради.  Ҳ. Умуров таснифлашича, 

конфликт – психологик (руҳий), ижтимоий ва шахсий конфликт турларига бўлинади 

[3;123]. “Муқаддас” қиссасида ҳар учала конфликт турларини учратамиз. Шарифжон ўгай 

отасига, институт ўқитувчиларига ва дўстларига қарши турганида мазкур 

конфликтларнинг барча турларини кузатамиз: 

№ Конфликт тури Қиссада тасвирланиши 

1. Шахсий конфликт Шарифжон ўгай отасига қарши –  Шарифжон ўгай отаси 

билан муносабати яхши бўлмагани сабабли унинг ишларига 

аралашишини истамайди. Бироқ асар сўнгида Шарифжон 

Салим Каримович илтимоси билан Муқаддаснинг ўрнига 

талабаликка қабул қилинганлиги ойдинлашади. 

2. Психологик 

(руҳий)конфликт 

Одил Ёқубов асарларида, асосан, психологик (руҳий) 

конфликт етакчилик қилади. “Муқаддас” қиссасида ҳам 

Шарифжон ёлғиз қолганида Муқаддас ҳақида ўйлайди, ички 

бир туғён қаҳрамонни қизга бўлган муносабатларини намоён 

этади. Шарифжон  Муқаддас билан бирга бўлиши, умр 

йўлларини бирга туташиши каби ширин хаёллар оғушида 

вақт ўтказади.   

3. Ижтимоий конфликт Шарифжон ҳамкасбларига қарши – Шарифжон институтга 

ўқишга киришни истаганида, ҳамкасблари қаршилик 

кўрсатадилар, у эса ўз мақсадида қатъий туриб курашади. 

 

 Одил Ёқубов қиссасининг сарлавҳаси ҳам ўқувчи диққатини дарҳол тортади. Унда 

муаллиф фикрларининг, бош ғоя ва асосий мазмуннинг ифодасини кўрамиз. Муаллиф 

қиссани бош қаҳрамонларидан бирининг номи билан атайди. Муқаддас – институтга ўқиш 

учун узоқ қишлоқдан келган ёш қиз. У оиласининг ягона фарзанди, отасининг келажакка 

бўлган ишончи ҳамда умиди. Муқаддас софлик, гўзаллик, самимийлик, муҳаббат, 

ҳалоллик ва виждон рамзи, жамият шундай инсонни завол қилади. Ёзувчи ҳар бир инсон 

ҳаётида юқорида санаб ўтилган туйғулар бебаҳо экани, уларни қадрлаш, асраб-авайлаш 

муҳим эканлиги, улар муқаддаслигига ишора қилади. Шарифжон ҳам мазкур самимий 

ҳисларни сақлай олмагани боис суюкли кишисидан айрилади.   

Одил Ёқубовнинг Муқаддаси бир қарашда итоаткор, камгап ва тажрибасиз ғўр 

қизга ўхшайди. Унинг оиласи, отаси ва онаси, дўстларига меҳри чексиз. Янги ҳаёт 

бўсағасида турган ёшгина қизнинг орзулари бепоён, дунёқараши кенг ва беғубор 

ёшликнинг мутлақ тимсоли. “Унинг чеҳрасида, ҳатто бутун қиёфасида ҳали гард 

юқмаган ёшлик ва беғубор қизлик иффати барқ уриб” туради [1;336]. Муқаддаснинг 

Шарифжонга бўлган ҳамдардлиги унинг яқин инсонларига бўлган фидоий муносабатини 

ифодалайди. Маъсума қизнинг жонкуярлиги, илиқ муомаласи уни ўзга қизлардан ажратиб 

турувчи хислатларидан биридир. Чунки Муқаддас шу қадар хушмуомалаки, у “буйруқ 

бермас, у фақат илтимос қилар” эди [1;347]. Бир сўз билан айтганда, у баркамол инсон 

рамзи сифатида гавдаланади, чунки “унинг чеҳрасидаги поклик, беғубор қизлик иффати, 

ҳам тортиниб, ҳам севиниб гапиришлари кишини қандайдир софликка, самимийликка 

ундарди” [1;364]. Аммо воқеалар чигаллашган сари, Шарифжон қийинчиликларга дуч 

келган сайин Муқаддаснинг қатъияти, кескинлиги ошиб боради, Шарифжонга мадад 

беришга, қўллаб-қувватлашга ҳаракат қилади. Шу боисдан қисса сўнгида ўзаро 

муносабатлардаги якуний ҳал қилувчи қарор Муқаддас томонидан амалга оширилади. “Бу 

бир ой менга катта сабоқ бўлди. Ақлим кирди. Ниҳоят шуни ҳам тушундимки, олдин 

ишлаб, кейин ўқиш фақат меҳнатни ҳурмат қилиш ва чиниқиш учунгина эмас, одам 

таниш учун ҳам зарур экан” дея, Шарифжон билан муносабатларига нуқта қўяди [1;413]. 

Одил Ёқубов Муқаддаснинг тилидан Шарифжонга ўхшаган кўплаб йигитларга қарата ўз 

фикрини ёритади. Чунки “халқнинг «Инсофли одам ошини ер; инсофсиз бошини» деган 

мақолида мужассамланган ҳаётнинг энг улуғ қонунларидан бири” бош қаҳрамон  

Шарифжон учун ҳам яхши ҳаётий сабоқ бўлди [1;414].   

Реалист ёзувчи Одил Ёқубов ҳаёт ҳақиқатини ўз қиссаcида акс эттира олди. 

Ижодкор рамзий маънога эга қисқа ва лўнда сарлавҳа танлар экан, китобхоннинг 

диққатини қиссанинг биринчи мисралариданоқ жалб қила олди, конфликтнинг барчасидан 

фойдаланиш негизида аёл қаҳрамон Муқаддаснинг сабри ва бардошини имтиҳон қилади. 

Аммо Муқаддас ўзининг инсоний шаъни ва қимматини сақлаб қолиб, Шарифжонга ҳаёт 

йўлларида маёқ бўла оладиган сабоқ беради. Мазкур қисса ўз бадиияти билан китобхонни 

жалб этиш билан бирга, унинг қалбидан жой олади.  

